
ಓಂ ಶ್ರೀಗಣೇಶಾಯ ನಮಃ .
ಶ್ರುತಿಶತನುತರತ್ನಂ ಶುದ್ಧಸತ್ತ್ವೈಕರತ್ನಂ
ಯತಿಹಿತಕರರತ್ನಂ ಯಜ್ಞಸಂಭಾವ್ಯರತ್ನಂ .

ದಿತಿಸುತರಿಪುರತ್ನಂ ದೇವಸೇನೇಶರತ್ನಂ
ಜಿತರತಿಪತಿರತ್ನಂ ಚಿಂತಯೇತ್ಸ್ಕಂದರತ್ನಂ .. 1..

ಸುರಮುಖಪತಿರತ್ನಂ ಸೂಕ್ಷ್ಮಬೋಧೈಕರತ್ನಂ
ಪರಮಸುಖದರತ್ನಂ ಪಾರ್ವತೀಸೂನುರತ್ನಂ .

ಶರವಣಭವರತ್ನಂ ಶತ್ರುಸಂಹಾರರತ್ನಂ
ಸ್ಮರಹರಸುತರತ್ನಂ ಚಿಂತಯೇತ್ಸ್ಕಂದರತ್ನಂ .. 2..

ನಿಧಿಪತಿಹಿತರತ್ನಂ ನಿಶ್ಚಿತಾದ್ವೈತರತ್ನಂ
ಮಧುರಚರಿತರತ್ನಂ ಮಾನಿತಾಂಘ್ರ್ಯಬ್ಜರತ್ನಂ .

ವಿಧುಶತನಿಭರತ್ನಂ ವಿಶ್ವಸಂತ್ರಾಣರತ್ನಂ
ಬುಧಮುನಿಗುರುರತ್ನಂ ಚಿಂತಯೇತ್ಸ್ಕಂದರತ್ನಂ .. 3..

ಅಭಯವರದರತ್ನಂ ಚಾಪ್ತಸಂತಾನರತ್ನಂ
ಇಭಮುಖಯುತರತ್ನಂ ಈಶಶಕ್ತ್ಯೇಕರತ್ನಂ .

ಶುಭಕರಮುಖರತ್ನಂ ಶೂರಸಂಹಾರರತ್ನಂ
ಉಭಯಗತಿದರತ್ನಂ ಚಿಂತಯೇತ್ಸ್ಕಂದರತ್ನಂ .. 4..

ಸುಜನಸುಲಭರತ್ನಂ ಸ್ವರ್ಣವಲ್ಲೀಶರತ್ನಂ
ಭಜನಸುಖದರತ್ನಂ ಭಾನುಕೋಟ್ಯಾಭರತ್ನಂ .

ಅಜಶಿವಗುರುರತ್ನಂ ಚಾದ್ಭುತಾಕಾರರತ್ನಂ
ದ್ವಿಜಗಣನುತರತ್ನಂ ಚಿಂತಯೇತ್ಸ್ಕಂದರತ್ನಂ .. 5..

ಷಣ್ಮುಖಸ್ಯ ಸಕಲಾರ್ಥಸಿದ್ಧಿದಂ
ಪಂಚರತ್ನಮಘವೃಂದಕೃಂತನಂ .

ಯೇ ಪಠಂತಿ ವಿಭವೈಃ ಸ್ಫುಟಾನ್ವಿತಾಃ
ಶ್ರೀಧರಾಖ್ಯಗುರುಮೂರ್ತ್ಯನುಗ್ರಹಾತ್ .. 6..

ಇತಿ ಶ್ರೀ ಶ್ರೀಧರಾರ್ಯವಿರಚಿತಂ ಶ್ರೀಸುಬ್ರಹ್ಮಣ್ಯಪಂಚರತ್ನಂ ಸಂಪೂರ್ಣಂ .

